
sþ. 102. Tillaga til þingsályktunar [89. mál]
um endurskoðun raforkulaga.

Flm.: Björn Jónsson, Lúðvík Jósefsson.

Alþingi ályktar að kjósa 7 manna nefnd til að endurskoða lög nr. 12 2. apríl
1946 (raforkulögin). Endurskoðunin miði sérstaklega að eftirfarandi:
1. Að verð raforku til sams konar nota verði hið sama eða sem jafnast um land
allt.

2. Að athugað verði gaumgæfilega, hvort æskileg þróun á sviði rafvæðingar, bætt
skilyrði atvinnurekstrar og almannahagur verði ekki bezt tryggt með þvi, að
rikið eigi og reki öll raforkuver og orkuveitur í landinu.

3. Að dregið verði úr misræmi verðlags annars vegar á raforku til heimilisnota og
hins vegar á raforku til iðnaðar og annarra nota.

4. Að stefnt verði að því í sambandi við vatnsaflsvirkjanir næstu áratugi, að upp-
hitun húsa fari i vaxandi mæli fram með raforku.

5. Að rafvæðing allra byggða landsins verði lokið á sem skemmstum tíma og
tryggð sem fullkomnu st nýting áframleiðslugetu orkuveranna, m. a. með því,
að samtengingu þeirra verði hraðað.

Greinargerð.

Þingmenn Alþýðubandalagsins fluttu á síðasta Alþingi tvær þáltill. um raforku-
mál, aðra um endurskoðun raforkulaganna frá 1946 með sérstöku tilliti til þeirra
efnisatriða, sem 1., 2., 3. og 5. töluliður þessarar þáltill. fela í sér, og í annan stað
þáltill. um rannsókn á því, hvort hagkvæmt væri að stefna að því í sambandi við
vatnsaflsvirkjanir næstu áratuga að hita hús með raforku.

Að meginefni felur sú þáltill., sem hér er flutt, í sér þá stefnu í raforkumálum,
sem fram kom í fyrrgreindum þáltill. Lagt er til, að Alþingi kjósi 7 manna milli-
þinganefnd til að endurskoða raforkulögin, sem nú eru orðin rúmI. 17 ára gömul
og samsvara nú tæpast þeirri tiltölulega öru þróun, sem orðið hefur i orkumálum
þjóðarinnar, og þeim nýju viðhorfum, sem þar hafa skapazt.

Gert er ráð fyrir, að við endurskoðunina verði sérstaklega höfð i huga eftir-
talin atriði:

Verðjöfnun á raforku. Verð á raforku til sömu nota er og hefur verið mjog
mismunandi, og gildir það jafnt um heildsölu- sem smásöluverð og hvort heldur um
er að ræða orku til heimilisþarfa eða atvinnurekstrar. Er algengt, að þessi mismunur
nemi allt að 100% eða jafnvel meira, og skapar þetta verulegan aðstöðumun í
atvinnurekstri og misræmi í framfærslukostnaði heimila eftir því, hvar viðkom-
andi er í sveit settur. Þetta telja flm. óeðlilegt og vilja leita tiltækra ráða til, að verð-
lagið verði jafnað.

Ríkisrekstur á öllum orkuverum og dreifiveitum. Eignar- og rekstraraðild að
orkuverum og dreifiveitum er mismunandi, eins og málum er nú háttað. Er þar
bæði um að ræða ríkisrekstur og rekstur sveitarfélaga og blandaðan rekstur ríkis
og sveitarfélaga. Þessi mismunandi eignar- og rekstraraðild leiðir svo m. a. af sér
mismunandi verðlag raforkunnar, þar sem tekjuþarfir hinna mörgu fyrirtækja eru
mjög misjafnar, og raunar fleiri annmarka. Virðast flest rök mæla með því, að
komið verði á hreinum ríkisrekstri á öllum sviðum raforkuframleiðslu og raforku-
dreifingar, enda hafa sífellt fleiri þjóðir farið inn á þá braut á síðari tímum, m. a.
i Vestur-Evrópu.

Lækkun raforkuverðs til heimilisnota. Nú er raforka til heimilisnota seld á nær
tvöföldu meðalverði raforku. Telja flm., að hér mætti gera nokkra breytingu á,



þannig að um leið og verði til sömu nota yrði jafnað, yrði heimilisnotkun lækkuð
hlutfallslega, þannig að verðjöfnunin leiddi a. m. k. ekki af sér hækkun á heimilis-
töxtum.

Aukin upphitun húsa með raforku. Sérfræðingar á sviði orkumála hafa leitt að
því sterkar líkur, að. upphitun húsa með raforku geti orðið hagkvæmust upphitunar-
aðferða, jafnvel ódýrari en varmaveitur. Skilyrði þess, að hér geti orðið um þjóð-
hagslega hagkvæma lausn á mikilvægum þætti í orkuþörf þjóðarinnar að ræða,
er þó vafalaust, að um stórar virkjanir verði að ræða, enda mundi sú stefna að
spara gjaldeyri og tilkostnað með þessum hætti leggja nýjan grundvöll að stór-
virkjunum til innlendra þarfa. Þjóðin ver árlega hundruðum milljóna erlends gjald-
eyris til kaupa á olíum til húsahitunar, og þessi kaup fara hraðvaxandi með hverju
ári. Líklegt má telja, að olíuverð fari síhækkandí í framtíðinni og verði því æ óhag-
stæðara að flytja þennanhitagjafa um óravegu til landsins og halda auk þess uppi
kostnaðarsömu dreifingarkerfi þess vegna. Þarf því ekki að efa, að í framtíðinni
hljóti að reynast óhjákvæmilegt að leita hagkvæmari aðferða til þess að fullnægja
orkuþörf til hitunar híbýla. Kemur þá hvort tveggja til greina nýting jarðhita, þar
sem hann er fyrir hendi, og nýting þeirrar orku, sem við eigum i fallvötnum landsins,
og bendir margt til þess, að þar sé um hagkvæmustu leiðina að ræða.

Að allsherjar rafvæðingu verði lokið á sem skemmstum tíma. Um leið og sett
eru ný raforkulög, þykir flm. sjálfsagt, að sú stefna sé greinilega mörkuð, að raf-
væðingu landsins sé lokið á sem skemmstum tíma og að nýting virkj aðrar orku
geti á hverjum tíma orðið sem bezt.


